Preasráiteas – Embargo 10.00rn – Dé Céadaoin 14 Meitheamh 2006  
Foilseofar Cairt Cearta Teanga den chéad uair ariamh sa tír seo faoi cheann coicíse. An Coimisinéir Teanga, Seán Ó Cuirreáin, a d’fhógair an méid seo le linn óráide ag oscailt oifigiúil mórchomhdhála idirnáisiúnta ar chúrsaí teanga atá á tionóil i nGaillimh an tseachtain seo. 

Seolfar an Chairt Cearta Teanga ar an 28 Meitheamh mar ullmhúchán do theacht i bhfeidhm na bhforálacha ar fad a bhaineann le hAcht na dTeangacha Oifigiúla ar an 14 Iúil. Tá forálacha an Achta á dtabhairt i bhfeidhm de réir a chéile le trí bliana anuas ach tá sé leagtha amach sa reachtaíocht go dtiocfadh gach cuid den Acht nach bhfuil tugtha i bhfeidhm roimh ré le hordú Aire i bhfeidhm go huathoibríoch trí bliana ón lá ar shínigh an tUachtarán ina dhlí é. 
Póstaer dátheangach a bheidh sa chairt a leagfaidh amach go soiléir na cearta teanga atá ag an bpobal agus na seirbhísí trí Ghaeilge ar féidir a bheith ag súil leo ón státchóras. Scaipfear cóipeanna den chairt cearta teanga go forleathan ar eagraíochtaí stáit, scoileanna, leabharlanna agus ar fhoirgnimh phoiblí eile. Seolfar an chairt ar an 28 Meitheamh le linn na chéad cuairte a bheidh ionadaithe ón gcoiste uilephairtí Oireachtais a bhaineann le cúrsaí teanga ag tabhairt ar oifig an Choimisinéara Teanga sa Spidéal, Co na Gaillimhe.
“Trí spás a fháil leis an gCairt Cearta Teanga a chur ar taispeáint ina gcuid oifigí poiblí, táim ag súil go gcinnteoidh eagraíochtaí stáit go gcothóidh siad áit agus spás don teanga freisin ina gcuid gníomhaíochtaí féin,” a dúirt an Coimisinéir Teanga, Seán Ó Cuirreáin, le teachtaí ag an 10ú comhdháil, a thionóltar gach re bliain, de chuid an Acadaimh Idirnáisiúnta ar Dhlí agus Teanga in Ollscoil na hÉireann, Gaillimh inniu/inné (Dé Céadaoin 14.06.06).

Dúirt an tUasal Ó Cuirreáin leis an gcomhdháil go raibh go leor den cháineadh a rinne cuid de na meáin chumarsáide ar Acht na dTeangacha bunaithe ar mhíthuiscintí nó míléamh ar an Acht. Cuireann an tAcht dualgais áirithe teanga ar 650 eagraíocht stáit ach dúirt an Coimisinéir Teanga gur sciath chosanta don Ghaeilge a bhí ann nár bhain ar bhealach ar bith ó chearta teanga phobal an Bhéarla.  
Dúirt sé gur reachtaíocht stuama, phraiticiúil a bhí in Acht na dTeangacha nár chuir aon dualgas ar bith ar státseirbhísigh aonair nó ar bhaill aonair den phobal. "Tugann sé mar dhúshlán do bhainistíocht na n-eagraíochtaí stáit córais a fhorbairt le seirbhísí áirithe trí Ghaeilge a sholáthar dóibh siúd ar mian leo a gcuid gnó a dhéanamh trí Ghaeilge leis an stát." Dúirt sé gurb é an fhíoraidhm a bhí leis an reachtaíocht spás a chruthú don teanga i saol poiblí na tíre agus go dteastódh "bainistiú athruithe" chuige sin.
Seo í an chead uair a tionóladh an mhórchomhdháil idirnáisiúnta seo ar chúrsaí teanga in Éirinn. Beidh suas le 100 saineolaí as 25 tír (san áireamh: Meiriceá, an tSín, an India, an Rúis, an Tuirc, an Fhionlainn, Ceanada, Éire agus araile) ag tabhairt léachtaí i mBéarla, i nGaeilge nó i bhFraincis ar an téama “Na dúshláin a bhaineann le hachtú agus le cur i bhfeidhm dlí agus cearta teanga”.
Bhí chomhdhálacha ar nós an chinn seo ar siúl roimhe seo ag an Acadamh Idirnáisiúnta ar Dhlí agus Teanga i Montréal, Hong Cong, Pretoria, Portó Ríce, agus Beijing.

